
Arbet Für Bleistift

-Wennd mi wotsch gse lueg mer ind auge

-Ich bi nit abwäsend wenn vieli au behaupte

Ich zieh mi oft zrugg und blib oft nur für mi elei

Chönntsch mer in chopf gse denn wüsstisch es isch es isch meh als...

Ei Synapse wo sich an die ander aschliesst wenni blinzle..

Wenn sich alli zahnräder dreihe chani nit no grinse

-Und wenn de meinsch ich sig jetz einsam wiene insle

-Denn tuets mer leid für dich denn liggts an dine linse...

weisch es brucht e klare chopf zum entscheide was an start ghört....

nit elei durch labere entstön die derbe artwork

alles wird do sälber gmacht alles isch no handarbeit...

wenn sich moll die schiebe dreiht denn wägem klex em freez em mike

-mer setze uns ahne und mir stön uff wenn mir fertig sin

-und wenn’s nit klappt gang ich ind luft so wiene zeppelin

-denn bim sounde gits halt immer bärg und talfahrte

-wo uns wän stoppe und umleite wie signalfarbe...

mängisch isch mer alles zviel what the fuck was mach ich do

mit sack und pack ins auto richtig stadt und dreispitz studio 

headphones ufe kopf und so nimm mini tracks uff ..

und hoff de scheiss wird au für euch so edel wiene lexus..

ich investier viel zit do dri klar was meinsch du?

E chleine text isch au komplex ich säg nur haiku

nordring isch viel meh für mich als e schicks tatoo am arm..

ich steck öppis do dri und es kunnt zrugg so wiene boomerang

nordring isch für dich für mich und alli uss dim fründeskreis

nordring stoht für qualität wie mini levis fünfnulleins...

und solang mi hirn funktioniert gits arbeit für bleischtift

-und solang ich e stimm ha gits arbeit im dreisptiz

-und wenns arbeit git sött me meine gits lohn 

doch anschienend gits keine wie füre peinliche clown...

denn dr künschtler treit sis risko und ischer au nit streetkonform

wird das ganze schwierig in der zit vo rap im telefon

denn was nit passt zum catwalk im bus und tram

sig leider antiquiert so wine kuss ufd hand  

drum machi was ich für richtig halt chuum e kunscht wird richtig zahlt

justmytwo pence shit am arsch ich mach was allne sicher gfallt

nimm s cover vo der cd ich pflück blueme und ich chläb sie druff 

-was mir am afang wird weh mache wiene häxeschuss...

doch wenni gse die cd wird verschänkt am muettertag

entspannt sich mi chrütz wieder grad so wie bimne guete bad

es gohts witter mi chli parfüm drmit sprayich unsi cds ih

-damit au meitli ihri freud dra hän an däm release...

bitzli sex und gwalt ind tegscht fürd street credibility

-und gib im track der titel ich bi eifach wienich bi...



damit au jede weiss de MC isch nur eins: real

-undwasdir vo ihm bekömmet isch nur eins: viel

und rap ab jetzt uff änglisch well sich änglisch guet verkauft

au wenn’s nit wirklich cooler isch denn fun heisst au nur plausch

egal was sölls mini seel ghört im tüfel

ich mach was mir profit bringt und empfehl mi als grüsel

vom musikgschäft dä wo musik wäscht damit sie schön isch

doch sälber schwarz und schmutzig wiene comic vom ralph könig

kei künschtlerischi haltig und kei meinig zu garnüt

mir drei nihilischte rolle mit au ohni fahrzüg

- und wär das alles glaubt was ich do jetz schrieb

däm säg ich das stimmt numme wenn der beat no langsam blibt


